
Shivaproktam Tripura Kavacham

శివప్రోక్తం   త్రిపురాకవచమ్
Document Information

Text title : Shivaproktam Tripura Kavacham

File name : tripurAkavachamshivaproktaM.itx

Category : devii, kavacha, dashamahAvidyA

Location : doc_devii

Proofread by : PSA Easwaran

Description/comments : Kalikapurana Adhyaya 75 shloka 50-92

Latest update : January 15, 2022

Send corrections to : sanskrit@cheerful.com

This text is prepared by volunteers and is to be used for personal study and research. The

file is not to be copied or reposted without permission, for promotion of any website or

individuals or for commercial purpose.

Please help to maintain respect for volunteer spirit.

Please note that proofreading is done using Devanagari version and other language/scripts

are generated using sanscript.

January 15, 2022

sanskritdocuments.org



Shivaproktam Tripura Kavacham

శివప్రోక్తం   త్రిపురాకవచమ్

కవచం త్రిపురాయాస్తు  శ‍ృణు వేతాల భైరవ  ।
యజ్జ్ఞాత్వా  మన్త్రవిత్  సమ్యక్ ఫలమాప్నోతి పూజనే ॥ ౫౦॥
ఉపచారాః పురా ప్రోక్తా  యేన ఏవాత్ర పూజనే ।
ప్రతిపత్తిస్తు  సైవాత్ర  కీర్తితా  నిత్యపూజనే ॥ ౫౧॥
కవచస్య చ మాహాత్మ్యమహం బ్రహ్మా  న కేశవః ।
వక్తుం క్షమస్త్వనన్తోఽపి బహుజిహ్వః కదాచన ॥ ౫౨॥
క్రవ్యాదాద్భయం  న లభతే తథా తోయపరిప్లవే  ।
కవచస్మరణాదేవ సర్వం కల్యాణమాప్నుయాత్ ॥ ౫౩॥
అథ కవచం -

ఓం త్రిపురాకవచస్యాస్య  ఋషిర్దక్షిణ  ఉచ్యతే ।
ఛన్దశ్చిత్రాహ్వయం   ప్రోక్తం   దేవీ త్రిపురభైరవీ   ।

ధర్మార్థకామమోక్షాణాం  వినియోగస్తు సాధనే ॥ ౫౪॥
యథాద్యాత్రిపురాఖ్యాయా  బీజాని క్రమతః  సుత ।
నామతో వాగ్భవాదీని కీర్తితాని మయా పురా ॥ ౫౫॥
తథా త్రిపురభైరవ్యా   బీజానామపి నామతః ।
వాగ్భవః కామరాజశ్చ తథా త్రైలోక్యమోహనః  ॥ ౫౬॥
అవతు సకలశీర్షం  వాగ్భవే వాచముగ్రాం

నిఖిలరచితకామాన్ కామరాజోఽవతాన్మే ।
సకలకరణవర్గమీశ్వరః  పాతు నిత్యం

తనుగతబహుతేజో వర్ధయన్  బుద్ధిహేతుః  ॥ ౫౭॥
కూటైస్తు  పఞ్చభిరిదం గదితం హి యన్త్రం

మన్త్రం  తతోఽను సతతం మమ తేజ ఉగ్రమ్  ।
తేజోమయం మహతి నిత్యపరాయణస్థం

శివప్రోక్తం   త్రిపురాకవచమ్

తన్త్రో హృది ప్రవితతాం  తనుతాం సుబుద్ధిమ్  ॥ ౫౮॥
ఆధారే వాగ్భవః పాతు కామరాజస్తథా హృది ।
భ్రువోర్మధ్యే  చ శీర్షే చ పాతు త్రైలోక్యమోహనః  ॥ ౫౯॥
వితతకులకలాజ్ఞా కామినీ భైరవీ  యా

త్రిపురపురదహాఖ్యా  సర్వలోకస్య మాతా ।
వితరతు మమ నిత్యం నాభిపద్మే సకుక్షౌ

గణపతివనితా మాం రోగహానిం సుఖం చ ॥ ౬౦॥
యోగైర్జగన్తి    పరిమోహయతీవ నిత్యం

జాగర్తియా త్రిపురభైరవభామినీతి   ।
సాయం చ భావకలితా మమ పఞ్చభాగే

నాసాక్షికర్ణరసనాత్వచి  పాతు నిత్యమ్ ॥ ౬౧॥
ఆద్యా తు త్రిపురేయం యా మధ్యాయా కామదాయినీ ।
త్రిధా  తు హ్యవతాం నిత్యం దేవీ త్రిపురభైరవీ   ॥ ౬౨॥
ఉదయదిశి సదా మాం పాతు బాలా తు మాతా

యమదిశి మమ మధ్యాభద్రముగ్రం   విదధ్యాత్ ।
వరుణపవనకాష్ఠామధ్యతో  భైరవీ  మా-

మవతు సకలరక్షాం కుర్వతీ సున్దరీ  మే ॥ ౬౩॥
మహామాయామహాయోనిర్విశ్వయోనిః సదైవ  తు ।
సా పాతు త్రిపురా  నిత్యం సున్దరీ  భైరవీ  చయా ॥ ౬౪॥
లలాటే సుభగా దేవీ పూర్వస్యాం దిశి కామదా ।
నిత్యం తిష్ఠతు  రక్షన్తీ సదా త్రిపురసున్దరీ   ॥ ౬౫॥
భ్రువోర్మధ్యే  తథాగ్నేయ్యాం దిశి మాం త్రిపురా  చయా ।
వర్ధయన్తీ  భగగణాన్ పాతు త్రిపురభైరవీ   ॥ ౬౬॥
వదనే దక్షిణస్యాం చ దిశి మాం భగసర్పిణీ ।
త్రిపురా  యమదూతాదీన్ వారయన్తీ సదాఽవతు ॥ ౬౭॥
కర్ణయోః  పశ్చిమాయాం చ దిశి మాం భగమాలినీ ।
అయోనిజా జగద్యోనిర్బాలా మాం త్రిపురాఽవతు  ॥ ౬౮॥
అనఙ్గకుసుమా  కణ్ఠే ప్రతీచ్యాం  దిశి సున్దరీ  ।

త్రిపురాభైరవీ   మాతా నిత్యం పాతు మహేశ్వరీ ॥ ౬౯॥
హృది మారుతకాష్ఠాయాం  దేవీ చానఙ్గమేఖలా  ।
నాభావుదీచ్యాం దిశి మాం మాతఙ్గీ త్రిపురాపరా  ॥ ౭౦॥
అనఙ్గమదనా  దేవీ పాతు త్రిపురభైరవీ   ।
ఐశాన్యాం దిశి లిఙ్గే చ మదవిభ్రమమన్థరా   ॥ ౭౧॥
వాగ్వాదినీ రక్షతు మాం సదా త్రిపురభైరవీ   ।
గుదమేఢ్రాన్తరే   పాతు రతిస్త్రిపురభైరవీ   ॥ ౭౨॥
హృదయాభ్యన్తరే ప్రీతిః  పాతు త్రిపురభైరవీ   ।
భ్రూనాసయోర్మధ్యదేశే  నిత్యం పాతు మనోభవః ॥ ౭౩॥
ద్రావణీ  మాం గ్రహాత్  పాతు వాణీ మాం దుర్గమూర్ధని   ।
క్షోభణా మాం సదా పాతు క్రవ్యాద్భ్యోఽనిష్టభీతితః   ॥ ౭౪॥
వశీకరణవాణీ మామగ్నితః పాతు రాజతః ।
ఆకర్షణాహ్వయా  వాణీ మాం పాతు శస్త్రఘాతతః  ॥ ౭౫॥
మోహనః సర్వభూతేభ్యః పిశాచేభ్యో జలాత్తథా ।
నిత్యం పాతు మహాబాణస్తన్వానః కామముత్తమమ్ ॥ ౭౬॥
మాలామాం శాస్త్రబోధాయ  శాస్త్రవాదే  సదాఽవతు ।
పుస్తకం పాతు మనసి సఙ్కల్పం వర్ధయన్  మమ ॥ ౭౭॥
వరః పాతు సదా ధామ్ని ధామతేజో వివర్ధయన్  ।
అభయం హ్యభయం ధత్తాం సర్వేభ్యో భూతిభావనమ్ ॥ ౭౮॥
ఊర్ధ్వాధోభావభూతస్థితతరకరణై   రక్తకీర్ణా  సుచక్రా

కాలాగ్నిప్రఖ్యరోచిః  సకలసురగణైరర్చితా  ముణ్డమాలా  ।
జ్ఞానధ్యానైకతానప్రబలబలకరం    తత్త్వభూతప్రతిష్ఠం 

పాతాదూర్ధ్వం  తథాధః సకలభయభృతో భోగభీరోస్తు విద్యా ॥ ౭౯॥
హః పాతు హృది మాం నిత్యం సః శీర్షే పాతు నిత్యశః ।
రః పాతు గుహ్యదేశే మాం సౌః పాతు కణ్ఠపార్శ్వయోః  ॥ ౮౦॥
రకారో మమ నాడీషు శిరః సౌః పాతు సర్వదా ।
శక్రః  పాతు సదాకాశే బ్రహ్మా  రక్షతు సర్వతః ॥ ౮౧॥

విద్యా విద్యాభావినీ కామరూపా
స్థూలా  సూక్ష్మా మాయయాయాఽఽదిమాయా ।

బ్రహ్మేన్ద్రాద్యైరర్చితా    భూతిదాత్రీ
రక్షాం కుర్యాత్ సర్వతో భైరవీ  మామ్ ॥ ౮౨॥

ఆద్యా మధ్యా భావినీ నీతియుక్తా
సమ్యగ్జ్ఞానజ్ఞేయరూపాపరా  యా ।

ఆదావన్తే మధ్యభాగే చ తారా
పాయాద్దేవీ  త్రైపురీ  భైరవీ  యా ॥ ౮౩॥

యన్మన్త్రభాగతన్త్రాణాం   యన్త్రాణామపి  కేశవః ।
బ్రహ్మా  రుద్రశ్చ  జానాతి తత్త్వం నాన్యో నమోఽస్తు తాన్ ॥ ౮౪॥
త్వం బ్రహ్మాణి  భవాని విశ్వభవితుర్లక్ష్మీరతిర్యోగినీ

త్వం వాగ్మీ సుభగా భవాయుతయుతం మన్త్రాక్షరం  నిష్కలమ్ ।
వర్ణాస్తే   నిఖిలా స్తనావచలితస్త్వం కామినీకామదా

త్వం దేవి త్రిపురే  కవిత్వమమలం సౌభాగ్యముచ్చైః  కురు ॥ ౮౫॥
ఇదం తు కవచం దేవ్యాయో జానాతి స మన్త్రవిత్  ।
నాధయో వ్యాధయస్తస్య న భయం చ సదా క్వచిత్ ॥ ౮౬॥
ఇతి తే పరమం గుహ్యమాఖ్యాతం కవచం పరమ్ ।
తద్భజస్వ మహాభాగ తతః సిద్ధిమవాప్స్యసి  ॥ ౮౭॥
ఇదం పవిత్రం  పరమం పుణ్యం కీర్తివివర్ధనమ్   ।
త్రిపురాయాస్త్రిమూర్తేస్తు   కవచం మయకోదితమ్ ॥ ౮౮॥
యః పఠేత్ ప్రాతరుత్థాయ   స ప్రాప్నోతి  మనోగతమ్ ।
లిఖితం కవచం యస్తు కణ్ఠే గృహ్వాతి మన్త్రవిత్  ॥ ౮౯॥
న తస్య గాత్రం  కృన్తన్తి   రణే శస్త్రాణి  భైరవ  ।
సఙ్గ్రామే  శాస్త్రవాదే  చ విజయస్తస్య జాయతే ॥ ౯౦॥
ఇదం కవచమజ్ఞాత్వా యో జపేత్ త్రిపురాం  నరః ।
స శస్త్రఘాతమాప్నోతి  భైరవీం  సున్దరీమపి  ॥ ౯౧॥
బీజముచ్చారయేత్ స్వస్థో గతవాగ్దోషనిశ్చితః  ।
సంయోగబోధః ప్రత్యేకభేద -శ్రవణగోచరః  ॥ ౯౨॥

ఇతి కాలికాపురాణే పఞ్చసప్తతితమాధ్యాయాన్తర్గతం  శివప్రోక్తం 
త్రిపురాకవచం  సమ్పూర్ణమ్  ।

